
ЎЗБЕКИСТОН  РЕСПУБЛИКАСИ  НОМИДАН

      Ҳ У К М

2022 йил ноябрь ойининг 9 кунида жиноят ишлари бўйича Чуст туман суди Чуст туман, “Мустақиллик” МФЙ маъмурий биносида, очиқ сайёр суд мажлисида туман судининг судьяси М.Ҳайитовнинг раислигида, судья ёрдамчиси Э.Абдумуталиевнинг котиблигида, тарафлардан давлат айбловчиси Чуст туман прокурорининг ёрдамчиси Қ.Байзаков, судланувчилар О.Расулов ва С.Расулов, жабрланувчи Н.Халилов иштирокида, Расулов Охунжон Эркинжон ўғли ва Расулов Саидкамол Эркинжон ўғлига  нисбатан  1-1611-2202/304-сонли жиноят ишини кўриб чиқди. Иш ҳужжатларига кўра:

1. Расулов Охунжон Эркинжон ўғли 1993 йил 
30 сентябрда Чуст шаҳрида туғилган, ўзбек, Ўзбекистон Республикаси фуқароси, маълумоти ўрта-махсус, оилали, 1 нафар фарзанди бор, вақтинча ишсиз, 2017 йил 22 июль куни жиноят ишлари бўйича Чуст туман судининг ҳукмига кўра Ўзбекистон Республикаси ЖКнинг 169-моддаси 3-қисми билан ЖКнинг 57-моддаси тартибида уч  йил озодликдан маҳрум қилиш жазоси тайинланиб, 2018 йил                       07 октябрь куни жазодан шартли равишда озод этилган, Чуст туман, “Мустақиллик” МФЙ, “Мингбодом” кўчаси, рақамсиз уйда яшайди, иш бўйича муносиб хулқ-атворда бўлиш тўғрисидаги тилхат эҳтиёт чораси қўлланилган, айблов далолатномаси нусхасини 2022 йил 12 сентябрь куни олган,
Ўзбекистон Республикаси ЖКнинг 105-моддаси  2-қисмининг “и” банди билан; 

2. Расулов Саидкамол Эркинжон ўғли 1999 йил 
23 январда Чуст шаҳрида туғилган, ўзбек, Ўзбекистон Республикаси фуқароси, маълумоти ўрта, уйланмаган, вақтинча ишсиз, муқаддам судланмаган, Чуст туман, “Мустақиллик” МФЙ, “Мингбодом” кўчаси, рақамсиз уйда яшайди, иш бўйича муносиб хулқ-атворда бўлиш ҳақида тилхат эҳтиёт чораси қўлланилган, айблов хулосаси нусхасини 2022 йил 
12 сентябрь куни олган.
Ўзбекистон Республикаси ЖКнинг 105-моддаси 2-қисмининг “и” банди билан айбланган.

Суд судланувчилар, жабрланувчи ва гувоҳларнинг кўрсатмаларини, тарафларнинг музокара сўзларини тинглаб, жиноят ишида тўпланган далилларни суд мажлисида синчковлик билан, тўла, ҳар томонлама ва холисона текшириб, судланувчиларнинг музокара, ҳимоя ва охирги сўзларини эшитиб, қуйидагиларни

А Н И Қ Л А Д И:
Судланувчи О.Расулов ва С.Расуловлар бир гуруҳ бўлиб, 2022 йил 
27 июль куни соат 21:00ларда Наманган вилояти Чуст туманидаги “Камарсада” МФЙ ҳудудида жойлашган “Агробанк” биносининг олдида Н.Халилов билан 2022 йил 23 ва 28 март кунлари маҳсулот етказиб бериш ҳақидаги тузилган шартнома бўйича жанжаллашиб қолиб, Н.Халиловнининг юз ва бош қисмига бир неча маротаба қўли билан уриб, унга ҳаёт учун хавфли бўлмаган қасддан баданига ўртача оғир шикаст етказган. 
Суд тиббий экспертизасининг 2022 йил 2 августдаги 1216/1184-сонли экспертиза хулосасида, фуқаро Н.Халиловнинг баданида аниқланган тан жароҳатлари – калла мия ёпиқ шикасти, бош мияни чайқалиши, бурун суягини синиши, иккала гаймор бўшлиғи олд медиал деворларини синиши, ўнг кўз пастки қовоқ, бурун бели шилинмаси, чап кўз қовоқ қон талаши, ўнг ва чап елка соҳаси қонталаши, елка бўғими шилинмаси кўринишида бўлиб, бу тан жароҳатлари соғлиқнинг узоқ вақт 21 (йиригма бир) кундан кўп бўлган муддатга бузилишига олиб келувчи, оғирлиги даражаси бўйича ўртача оғир тана шикасти ҳисобланиши маълум қилинган. 

Судланувчи О.Расулов, судда ўз айбга иқрор бўлиб, 2022 йилнинг март ойида Чуст туманидаги “Халилов агро томорқа хизмати” МЧЖ билан тирик қўй маҳсулотини етказиб бериш ҳақида шартнома тузиб, 65.000.000 сўмга жами 26 дона қўйлар сотиб олганлиги, қўйларнинг 13 таси унга мақул бўлмаганлиги сабабли “Халилов агро томорқа хизмати” МЧЖ раҳбари уларни Н.Халиловга қайтариб бериб, ўрнига бошқа зотли  қўйларга алмаштириб бериш ҳақида келишганлиги, Н.Халилов келишувни ўз вақтида бажармасдан 13 дона зотли қўйларни О.Расуловга бермасдан келганлиги, 2022 йилнинг 27 июль куни туман ҳокимлигига йиғилишга борганлиги, йиғилишда О.Расуловни кредитни ўз вақтида тўламасдан келаётганлигини айтганлиги, бу ҳолатдан унинг қаттиқ жаҳли чиқиб уйга кетаётганда “Агробанк” биноси олдида Н.Халиловни кўриб қолганлиги, унга 13 дона зотли қўйларни бериши ҳақида айтиб у билан ўзаро жанжаллашиб қолганлиги, шу пайтда унга укаси С.Расулов қўнғироқ қилиб қолганлиги, унга турган жойи ҳақида айтганидан сўнг у ҳам воқеа жойга етиб келганлиги, шу пайтда О.Расулов Нодиржон Халилов билан ўзаро жанжаллашиб турган вақтда укаси С.Расулов ҳам келиб Нодиржон Халиловни қўли билан уриб юборганлиги, унинг ўзи ҳам Нодиржон Халиловни урганлиги, жабрланувчи Н.Халиловдан кечирим сўраганлиги, қилмишидан пушаймонлиги, унга нисбатан қонуний енгиллик беришни сўради.

Судланувчи С.Расулов судда, айбига иқрор бўлиб, 2022 йилнинг март ойида турмуш ўртоғи З.Боқиева ва келинойиси Г.Олимовалар билан “Халилов агро томорқа хизмати” МЧЖдан 26 бош қўйларни тирик қўй маҳсулотлари сотиб олганлиги. Ушбу қўйлардан 13 донаси уларга мақул келмаганлиги учун уларни зотли бўлган қўй навларига алмаштириб беришини айтиб Н.Халиловга қайтариб беришганлиги, Н.Халилов орадан анча вақт ўтган бўлса ҳам уларга қўйларни алмаштириб бермаганлиги,                   2022 йил 27 июль куни акаси О.Расулов унга телефон қилиб, Чуст туманидаги “Агробанк” биноси олдига келишини айтганлиги, С.Расулов айтилган манзилга етиб келганда акаси О.Расулов Н.Халилов билан ўзаро жанжаллашиб туришганлиги, шу вақтда унинг жаҳли чиқиб, Халилов Нодиржонни уриб юборганлиги, шунда асакси О.Расулов ҳам Халилов Нодиржонни урганлиги, шу ерда турган таниши Дилшод Отабоев уларни ажратиб қўйганлиги, жабрланувчи Н.Халиловдан кечирим сўраганлиги, қилмишидан пушаймонлиги, унга нисбатан қонуний енгиллик беришни сўради.

Судланувчилар О.Расулов ва С.Расуловларнинг айби ўзининг айбига тўлиқ иқрор бўлиб берган кўрсатувидан ташқари, қуйидаги далиллар мажмуи билан исботланади:

жабрланувчи Н.Халиловнинг суддаги, 2022 йил 10 февраль кунидан “Халилов агро томорқа хизмати” МЧЖни давлат рўйхатидан ўтказиб, фаолият юритиб келаётганлиги, МЧЖнинг фаолияти тирик қўй маҳсулотларини шартнома асосида етказиб беришдан иборатлиги, 2022 йил 28 март куни “Смарт” электрон тармоғи орқали Чуст туман, Мустақиллик МФЙда яшовчи фуқаролар З.Боқиева ва Г.Олимовалар қўйчилик билан шуғулланиш мақсадида шартнома қилишганлиги, З.Боқиева ва Г.Олимоваларни олдиндан танимаслиги, улар ўртасида бўлиб ўтган олди-сотди шартномаасига оид барча ҳаракатлар электрон тарзда бўлиб ўтганлиги, уларга банк томонидан ажратилган кредитлар ҳам электрон тарзда расмийлаштирилганлиги, 2022 йил 27 июль куни соат 20:30 ларда Чуст туман “Агробанк” биноси олдида турган вақтида, Охунжон Расулов ўзини бошқарувида бўлган “Дамас” русумли автомашинасидан тушиб унинг олдига келиб, “олган кредитни нима қилсак бўлади, ҳокимиятга чақиртуровириб жонга тегяпди” деб айтган вақтда у О.Расулов билан ўзаро жанжаллашиб қолганлиги, О.Расулов укаси Расулов Саидкамолни телефон қилиб чақирганлиги, у эса дарҳол бошқарувидаги “Нексия” русумли автомашинасида улар турган манзилга етиб келганлиги, О.Расулов ва С.Расуловлар уни қўли билан юз қисмига бир неча марта урганлиги шу ерда бўлган Отабоев Дилшод  уларни ажратиб олиб, автомашинасида уни ва акаси Наижон Халиловни шифохонага олиб борганлиги, ҳозирда судланувчиларга нисбатан моддий ва маънавий зарар бўйича даъвоси йўқлигини, улар билан ўзаро ярашиб олганлиги, уларга қонун доирасидан енгилроқ жазо тайинлашни маълум қилиб берган кўрсатуви билан; 
гувоҳ Д.Отабоевнинг суддаги 2022 йил 27 июль куни соат 21:00ларда танишлари Наимджон ва Нодиржон Халиловларни ўзига тегишли бўлган “Матиз” русумли автомашинасида бирга юрган вақтида, Наимджон Халилов ундан 4 млн. сўм пул олиб, Чуст шаҳар, “Камарсада” МФЙда жойлашган “Агробанк” биноси олдида тўхташганлиги, ака-ука Нодир ва Наимджон Халиловлар автомашинадан тушиб кетишганлиги, бир оз вақтдан сўнг Наимджон Халилов ишини тугатиб, унинг олдига қайтиб келганлиги, шу вақтда у телефонда гаплашиб турганда унинг ёнига укаси Нодиржон Халилов ва Охунжон Расуловлар бирга келишганлиги, улар ўзаро ўрталарида илгари тузилган қўй маҳсулотлари олди-сотдисига оид шартнома юзасидан гаплашиб жанжаллашиб қолишганлиги, шу пайтда О.Расуловни укаси Саидкамол Расулов ҳам шу ерга етиб келганлиги, шу ерда турган Нодиржон Халиловни уриб кетганлиги, уни олдида бўлган Охунжон Расулов ҳам Нодиржон Халиловни урганлиги, шундан сўнг уларни ажратиб қўйиб ўзининг автомашинасида Наимджон ва Нодиржон Халиловлани шифохонага олиб борганлигини маълум қилиб берган кўрсатуви билан;

гувоҳ Н.Халиловнинг суддаги укаси Нодиржон Халилов билан “Халилов агро томорқа” МЧЖ биргаликда юритиб келаётганлиги, МЧЖ фаолияти асосан тириик қўй маҳсулотларини олди-сотди шартнмаси асосида буюрмачиларга етказиб беришдан иборатлиги, Чуст туман, Мустақиллик МФЙда яшовчи фуқаролар З.Боқиева ва Г.Олимовалар томонидан қўй маҳсулотларини сотиб олиш бўйича электрон тарзда буюртма келиб тушгандан кейин, улар билан шартнома асосида 26 дона бош қўйларни ҳар бирини 2.500.000 сўмдан ҳисоблаб, жами 65.000.000 сўмлик қўйларни уларнинг манзилига етказиб берганлигини, бу масала бўйича 2022 йил                   27 июль Охунжон Расулов Чуст тумани “Агробанк” биноси олдида учрашиб қолиб у билан тортишиб қолганлиги, шу пайт Охунжон Расулов укаси Саидкамол Расуловга телефон қилиб, уни чақирганлиги, Саидкамол Расулов эса дарҳол шу ерга етиб келганлиги, шундан сўнг, улар укаси Нодиржон Халиловни ҳамда уни уриб кетишганлиги, шу ерда бўлган Отабоев Дилшод уларни ажратиб қўйиб, шифохонага олиб борганлиги, судланувчиларга нисбатан моддий ва маънавий зарар бўйича даъвоси йўқлиги, улар билан келишиб олганлиги, уларга нисбатан қонун доирасида енгилроқ жазо тайинлашни сўраб берган кўрсатуви билан;

бундан ташқари, судланувчи О.Расулов ва С.Расуловнинг айби жиноят ишидаги ариза, экспертиза хулосалари ҳамда иш бўйича тўпланган бошқа далиллар билан тўлиқ ўз тасдиғини топган.
Суд, судланувчи О.Расуловнинг ҳаракатлари дастлабки тергов органи томонидан Ўзбекистон Республикаси ЖКнинг 105-моддаси 2-қисмининг “и” банди билан, С.Расуловнинг ҳаракатлари ЖКнинг 105-моддаси 2-қисмининг “и” банди билан тўғри квалификация қилинган деб ҳисоблайди. Чунки О.Расулов ва С.Расуловлар томондан бир гуруҳ бўлиб, жабрланувчи Н.Халиловни уриб, қасддан баданга ўртача оғир шикат етказиш жиноятини содир этган.  
Ўзбекистон Республикаси Олий суди Пленумининг “Баданга қасддан шикаст етказишга оид ишлар бўйича суд амалиёти тўғрисида”ги 2007 йил               27 июндаги қарорининг 16-бандида баданга қасддан оғир, ўртача оғир шикаст етказган бир гуруҳ шахсларнинг ҳаракатлари, олдиндан тил бириктирилган ёки бириктирилмаганлигидан қатъи назар, тегишлича, 
ЖК 104-моддаси иккинчи қисмининг «к» банди, 105-моддаси иккинчи қисмининг «и» банди билан квалификация қилиниши лозимлиги, бунда баданга қасддан оғир, ўртача оғир шикаст бир гуруҳ шахслар томонидан етказилган деб топиш учун икки ва ундан ортиқ шахс бундай шикаст етказиш мақсадида биргаликда ҳаракат қилиб, уни содир этишда ҳам ижрочи сифатида қатнашган бўлиши керак. Бироқ, баданга шикаст улардан ҳар бири томонидан етказилган бўлиши шарт эмас (масалан, гуруҳ иштирокчиларидан бири жабрланувчининг қаршилигини бостирса, айни пайтда бошқаси унга жароҳат етказади). Баданга оғир, ўртача оғир шикаст етказишга қаратилган ҳаракатлар бир шахс томонидан содир этилиш жараёнида унга бошқа шахслар шу мақсадда келиб қўшилганда ҳам бундай жиноят бир гуруҳ шахслар томонидан содир этилган деб топилиши кераклиги ҳақида тушунтириш берилган.  

Ўзбекистон Республикаси Олий суд Пленумининг 2006 йил 
3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли Қарорининг 3-бандида “Жиноят кодексининг 
8, 54-моддалари мазмунига кўра, жазо адолатли бўлиши - ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши керак” ҳамда 37-бандида судлар, нафақат шахс жиноят содир этиш вақтида кўзлаган мотив ва мақсад, айб шакли ва даражасини, балки айбдорнинг шахси, жиноят иштирокчилари орасидаги роли, жиноят содир этилиш пайтидаги ёки содир этилганидан кейинги хулқ-атвори, жиноятни содир этиш сабаблари ва бунга олиб келганшарт-шароитни ҳам эътиборга олишлари лозимлиги  ҳақида тушунтиришлар берилган.

Суд, судланувчи О.Расуловга нисбатан жазо тури ва меъёрини тайинлашда унинг айбига иқрорлигини, жабрланувчининг даъвоси йўқлигини, қилмишидан пушаймонлигини Ўзбекистон Республикаси ЖКнинг 55-моддасига асосан жазони енгиллаштирувчи ҳолатлар деб, унинг илгари ҳам қасддан содир этган жинояти учун судлангандан сўнг қасддан янги жиноят содир этишини ЖКнинг 56-моддаси “н” бандига асосан жазони оғирлаштирувчи ҳолатлар деб топиб, уни жамиятдан ажратмаган ҳолда ахлоқан тузатилиши мумкин деган қатъий хулосага келиб, унга нисбатан ЖКнинг 57-моддасини қўллаб, у айбланаётган модда санкциясида назарда тутилмаган ахлоқ тузатиш ишлари жазоси тайинлашни лозим деб топади.

Суд, судланувчи С.Расуловга нисбатан жазо тури ва меъёрини тайинлашда унинг айбига иқрорлигини, жабрланувчининг даъвоси йўқлиги,  қилмишидан пушаймонлигини Ўзбекистон Республикаси ЖКнинг                            55-моддаси асосан жазони енгиллаштирувчи ҳолатлар деб, ЖКнинг                          56-моддасида назарда тутилган жазони оғирлаштирувчи ҳолатлар мавжуд эмаслигини инобатга олиб, уни жамиятдан ажратмаган ҳолда ахлоқан тузатилиши мумкин деган қатъий хулосага келиб, унга нисбатан ЖКнинг              57-моддасини қўллаб, у айбланаётган модда санкциясида назарда тутилмаган ахлоқ тузатиш ишлари жазоси тайинлашни лозим деб топади.

Бундан ташқари, суд жабрланувчи Н.Халиловнинг судланувчилар О.Расулов ҳамда С.Расуловларга нисбатан жиноят иши юзасидан моддий ва маънавий зарар бўйича даъвоси йўқлигини инобатга олишни лозим топади. 
Ўзбекистон Республикаси Ўзбекистон Республикаси Жиноят-процессуал кодексининг 454-457, 463, 465-468, 471-473-моддаларига амал қилиб, суд

Ҳ У К М     Қ И Л А Д И:

1). Расулов Охунжон Эркинжон ўғлини Ўзбекистон Республикаси 
ЖК 105-моддаси 2-қисмининг “и” банди билан билан айбли деб топилсин.

Судланувчи Расулов Охунжон Эркинжон ўғлига:

Ўзбекистон Республикаси ЖК 105-моддаси 2-қисмининг “и” банди билан ЖКнинг 57-моддасини қўллаб, иш ҳақининг 15 фоизини давлат даромади ҳисобига ушлаб қолган ҳолда 2 (икки) йил ахлоқ тузатиш ишлари жазоси тайинлансин.

Жазо ижросини назорат қилувчи органлар белгилаб берадиган жойларда ўтаттирилсин. Жазо ўташ муддати О.Расулов ишлаган ва унинг иш ҳақидан ушлаб қолинган кундан бошлаб ҳисоблансин. Ҳукмнинг ижросини таъминлаш Чуст туман ИИБ пробация гуруҳига зиммасига юклатилсин. 

Расулов Охунжон Эркинжон ўғлига нисбатан қўлланилган “муносиб хулқ-атворда бўлиш ҳақида тилхат” эҳтиёт чораси  ҳукм қонуний кучга киргач бекор  қилинсин.

2). Расулов Саидкамол Эркинжон ўғли Ўзбекистон Республикаси 
ЖК 105-моддасининг 2-қисми “и” банди билан айбли деб топилсин.
Сдланувчи Расулов Саидкамол Эркинжон ўғлига:
Ўзбекистон Республикаси ЖК 105-моддаси 2-қисмининг “и” банди билан ЖКнинг 57-моддасини қўллаб, иш ҳақининг 15 фоизини давлат даромади ҳисобига ушлаб қолган ҳолда 1 (бир) йил 6 (ой) муддатга ахлоқ тузатиш ишлари жазоси тайинлансин.

Жазо ижросини назорат қилувчи органлар белгилаб берадиган жойларда ўтаттирилсин. Жазо ўташ муддати С.Расулов ишлаган ва унинг иш ҳақидан ушлаб қолинган кундан бошлаб ҳисоблансин. Ҳукмнинг ижросини таъминлаш Чуст туман ИИБ пробация гуруҳига зиммасига юклатилсин. 

Судланувчи С.Расуловга нисбатан қўлланган муносиб хулқ-атворда бўлиш ҳақидаги тилхат эҳтиёт чораси ҳукм қонуний кучга кирганидан сўнг бекор қилинсин.
Жабрланувчи Н.Халиловнинг судланувчилар О.Расулов ҳамда С.Расуловларга нисбатан мазкур жиноят иши юзасидан моддий ва маънавий зарар бўйича даъвоси йўқлигини инобатга олинсин.

Ҳукмдан норози тарафлар ҳукм эълон қилинган кундан, судланувчилар ва жабрланувчилар ҳукм нусхасини олган кундан бошлаб, йигирма сутка ичида жиноят ишлари бўйича Чуст туман суди орқали жиноят ишлари бўйича Наманган вилоят судининг апелляция судлов ҳайъатига протест ёки шикоят беришга ҳақли.

Раислик қилувчи:                    

 (имзо)                
  
М.Ҳайитов
Ҳукм нусхаси аслига тўғри

